
1. Իրավական ակտի անհրաժեշտությունը (նպատակը).
Նախագծի ընդունման անհրաժեշտությունը պայմանավորված է «Վիճակախաղերի մասին» ՀՀ օրենքում կատարված փոփոխություններով: Նախագծի նպատակն է Հայաստանի Հանրապետության կառավարության 01.07.2004թ. N987-Ն որոշումը համապատասխանեցնել «Վիճակախաղերի մասին» ՀՀ օրենքի պահանջներին:
2. Կարգավորման հարաբերությունների ներկա վիճակը և առկա խնդիրները.
Ներկայումս Հայաստանի Հանրապետության կառավարության  01.07.2004թ.  N987-Ն որոշմամբ վիճակախաղերի կազմակերպման գործունեության լիցենզավորման, դրա նկատմամբ վերահսկողության և վիճակախաղերի կազմակերպիչների կողմից տեղեկությունների (հաշվետվությունների) ներկայացման համար Հայաստանի Հանրապետության կառավարության լիազոր մարմնի իրավասությունը վերապահված է  Հայաստանի Հանրապետության ֆինանսների նախարարությանը: Մինչդեռ «Վիճակախաղերի մասին» ՀՀ օրենքի 2-րդ հոդվածի համաձայն՝ լիազոր մարմինը Հայաստանի Հանրապետության ֆինանսների նախարարությունն է, իսկ վերահսկող մարմինը՝ Հայաստանի Հանրապետության պետական եկամուտների կոմիտեն:
3. Առկա խնդիրների առաջարկվող լուծումները. 
Որոշման նախագծով առաջարկվում է սահմանել, որ Հայաստանի Հանրապետության ֆինանսների նախարարը 5-օրյա ժամկետում՝ վիճակախաղերի կազմակերպման լիցենզիա տալու, լիցենզիան վերաձևակերպելու, լիցենզիայի գործողությունը կասեցնելու, լիցենզիայի գործողության կասեցումը վերացնելու և լիցենզիայի գործողությունը դադարեցնելու մասին տեղեկացնելու է Հայաստանի Հանրապետության պետական եկամուտների կոմիտեին, իսկ Հայաստանի Հանրապետության պետական եկամուտների կոմիտեի նախագահը վիճակախաղերի կազմակերպման լիցենզիա ունեցող անձանց կողմից հարկերի և օրենքով սահմանված այլ պարտադիր վճարների գծով ժամկետանց պարտավորություններ (այդ թվում՝ տույժեր և տուգանքներ) ունենալու դեպքում դրանց մասին փաստի արձանագրման պահից 5-օրյա ժամկետում տեղեկացնելու է Հայաստանի Հանրապետության ֆինանսների նախարարությանը:
4. Կարգավորման առարկան.
Նախագծի կարգավորման առարկան Հայաստանի Հանրապետության կառավարության 01.07.2004թ. N987-Ն որոշման համապատասխանեցումն է «Վիճակախաղերի մասին» ՀՀ օրենքի պահանջներին:
5. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
6. Իրավական ակտի կիրառման դեպքում ակնկալվող արդյունքը.
Նախագծի ընդունման արդյունքում ակնկալվում է Հայաստանի Հանրապետության կառավարության 01.07.2004թ. N987-Ն որոշումը համապատասխանեցնել «Վիճակախաղերի մասին» ՀՀ օրենքի պահանջներին:

